
   Шăнкăртатса хуллен юхать çăлкуçĕ, 

шутлать пек шăппăн кĕмĕл укçине.

Ун патĕнче мана ялан пит уçă — 

Юратрăм эпĕ сиплĕ сулхăнне. 

Ахальтен мар вырта-вырта ĕçетпĕр 

çĕр тĕпĕнчен тапса тухнăскере. 

Çанçурăм тарĕ типессе кĕтетпĕр, 

выртса канатпăр ешĕл ĕшнере. 

Çемçе иккен ытла та çĕр тӳшекĕ, 

ĕçре тĕрек тупсассăн, шăмшакка. 

Сӳрĕкленни кунта халь килĕшет-и? 

Ун пеккине ятла шакка-шакка. 

Кунта хăй тĕллĕн çуралать ыр туйăм — 

вăл сăвă-юрă йыхăрать час-час. 

Кунта хитре шухăшсемпе эп пуйрăм, 

мана сас пачĕ лирика ачаш. 

Вулать ăна тӳлек тавралăх сассăр... 

Тата пĕр сăн вăрттăнлăхне эс уç: 

пур илеме илесшĕн пуль, канмасăр 

шутлать халь кĕмĕл укçине çăлкуç.

  